
                                         Regenerasiya
Regenerasiya – uyğunlaşma prosesinin bir növü olub,məhv olmuş struktur elementlərin yerinə yeni struktur elementlərinin yaranmasına deyilir.
Məhv olmuş toxuma elementlərinin səviyyəsindən asılı olaraq regenerasiyanın da müvafiq səviyyələri ayırd edilir:
1. Molekul səviyyəsi.
2. Hüceyrə daxili ultrastruktur səviyyə.
3. Hüceyrə səviyyəsi.
4. Toxuma səviyyəsi.
5. Üzv səviyyəsi.
Məhv olmuş touma elementlərinin və bununla da itirilmiş funksiyaların yenidən bərpası olan regenerasiya prosesi 2 formada həyata keçirilə bilir.
1. Hüceyrə forması.
2. Hüceyrə daxili forma.
Regenerasiyanın hüceyrə forması toxumanın salamat qalmış hüceyrələrinin və yaxud da kambial qatın hüceyrələrinin mitoz və ya amitoz yolla bölünərək artıb çoxalması yolu ilə baş verir.Hüceyrə forması regenerasiyanın ən sadə forması olub,adətən az diferensiasiya etmiş toxumalarda baş verir.
Regenerasiyanın hüceyrə daxili forması salamat qalmış hüceyrələrin bölünərək artıb çoxalması yolu ilə deyil,onların daxilindəki ultrastruktur orqanellərin artıb çoxalması (hiperplaziya) və həcmdə özləri də həcmcə böyümüş olurlar (hipertrofiya).Hüceyrədaxili formaya universal forma da deyilir.Bütün üzv və toxumalarda regenerasiya zamanı müşahidə edilir.Hüceyrədaxili forma yüksək diferensiasiya etmiş toxumaların regenerasiyasının yeganə forması hesab edilir.
Beləliklə,aydın olur ki,orqanizmdə regenerasiya qabiliyyəti olmayan heç bir toxuma yoxdur.Bütün toxumalarda regenerasiya prosesi baş vere bilir.Lakin bu toxumaların növündən,morfo-funksional xüsusiyyətlərindən və diferensiasiya səviyyəsindən asılı olaraq regenerasiyanın 2 formasından biri üstünlük təşkil və ya müstəsnalıq təşkil edir.Belə ki,toxumaların diferensiasiya səviyyəsi ilə onların regenerasiya qabiliyyəti bir-biri ilə tərs mütənasibdir (“əks asılılıq qanunu”).
Toxumanın diferensiasiya səviyyəsi yüksəldikcə onların regenerasiya qabiliyyəti zəifləyir,məhdudlaşır;regenerasiyanın hüceyrə forması zəifləyir və aradan götürülür,hüceyrədaxili forma isə daha təkmilləşir və ən yüksək diferensiasiyalı toxumalarda yeganə regenerasiya forması kimi tək qalır.
Regenerasiyanın üzv və toxumalarda başlanması,gedişi,sürəti və başa çatdırılması prosesləri orqanizmdə aşağıdakı mexanizmlərlə tənzim olunur:
1. Sinir mexanizmi – trofiki sinir impulsları ilə;
2. Humoral mexanizm – hər bir toxuma üçün spesifik hesab edilən və hüceyrələrin bölünərək artıb-çoxalmasının qarşısını almaq qabiliyyətinə malik olan maddələr – keylonlar hesabına;
3. İmmunoloji mexanizm – regenerasiya prosesi barədə məlumat daşıyan T-helper-limfositlər;
4. Funksional mexanizm – Üzv və toxumaların “funksional tələbatı” regenerasiya prosesi üçün stimulyator rolu oynayır.
Regenerasiya prosesi öz inkişafında 3 mərhələ keçirir: 1)proliferasiya, 2)diferensiasiya, 3)yetişmə.
Regenerator proseslərin baş vermə səbəblərindən,xarakterindən və morfo-funksional kompensator xüsusiyyətlərindən asılı olaraq regenerasiyaların 3 növü ayırd edilir: fizioloji,reperativ və patoloji regenerasiyalar.
1. Fizioloji regenerasiya normal həyat fəaliyyəti nəticəsində öz ömrünü başa vurmuş toxuma strukturlarının yeniləri ilə əvəz olunmasına deyilir.
2. Reperativ regenerasiya üzv və toxumalarda baş vermiş hər hansı patoloji proseslər nəticəsində məhv olmuş toxuma strukturlarının bərpasına deyilir.Bu zaman nekrozun yerində eyni ilə həmin toxumanın,yaxud da birləşdirici toxumanın (çapıq toxuması) əmələ gəlməsindən asılı olaraq reperativ regenerasiyaların 2 növü ayırd edilir.
a) Tam reperativ regenerasiya və ya restitusiya.Bu zaman nekrozlaşmış və yaxud da kəsilib götürülmüş toxumanın yerində eyni ilə həmin toxumadan əmələ gəlir və itirilmiş funsiya da əmələ gələn bu yeni toxumanın hesabına bərpa olur.
b) Natamam reperativ regenerasiya və ya substituasiya.Nekrozlaşmış toxumanın və ya toxuma defektinin yerində həmin toxumadan deyil,kobud lifli birləşdirici toxuma əmələ gəlir.Əmələ gələn belə birləşdirici toxumaya skleroz və yaxud da çapıq toxuması da deyilir.
3. Patoloji regenerasiya baş vermə səbəbindən asılı olmayaraq məhv olmuş toxuma strukturlarının regenerasiya prosesinin pozulmasına,regenerasiyanın qeyri-normal şəkildə və istiqamətdə getməsinə deyilir.Patoloji regenerasiyaya disregenerasiya və ya regenerasiyanın patologiyası da demək olar.
Patoloji regenerasiyanın xarakterindən asılı olaraq onun aşağıdakı növləri ayırd edilir.
a) Hiperregenerasiya – məhv olmuş toxumanın yerində miqdarca ondan çox toxuma strukturlarının yaranmasına deyilir
b) Hiporegenerasiya – məhv olmuş toxumanın yerində miqdarca ondan az toxuma strukturlarının yaranmasına deyilir.
c) Metaplaziya – toxumanın məhv olmuş bir növünün yerində həmin toxumanın başqa bir növünün – digər histiotipinin əmələ gəlməsinə deyilir.
d) Displaziya – regenerasiya prosesinin daha kobud şəkildə pozğunluğu olub,patoloji regenerasiyasının xüsusi növü kimi qəbul edilir.Displaziya hüceyrələrin ölçü və formalarının,o cümlədən də toxuma quruluşunun dəyişilməsi ilə xarakterizə olunan diferensiasiya pozğunluğudur.
Histoloji cəhətdən displaziyalı toxuma özünün 3 əsas morfoloji xüsusiyyətləri ilə xarakterizə olunur.
· Diferensiasiyanın zəifləməsi;
· Hüceyrə atipizmi – hüceyrənin özünün və onun orqanellərinin xarakter ölçülərinin və formalarının dəyişilməsi;
· Histoarxitektonikanın dəyişilməsi – xarakter toxuma quruluşunun pozulması.

